
A/H1N1 gripearen aurkako txertatze kanpaina abian da Ipar Euskal Herrian. Txertoa hartzeko eskaintza etxeraino igorri arren, jende gutxi joan da Zuberoako eta Lapurdiko zentroetara.

Jendeak muzin egiten dio oraindik txertoari

Aitor Renteria - Donibane Lohizune 

Donibane Lohizuneko errepide bazterretan seinale berria dago. A/H1N1gripearen aurkako txertoa hartzeko bidea iragartzen du. Bidea ongi iragarria egon arren, jendea ez da saldoan heldu txertoa hartzera. Iritzi inkestetan azaldutako zuhurtzia nagusitu da txertoa hartzeko kanpainaren lehen egunean. Jendeak muzin egin dio. Txertoaren bidea egitera deitu dute agintari eta erakundeek, baina geltokian ibiltari gutxi bildu dira. Zentro batzuetan, txertoa hartzera joan direnak baino gehiago izan dira txertoa emateko prestaturiko langileak. 

Nafarroa Beherean ez da txertoa emateko gunerik egonen. Maulekoa izanen da Zuberoako eskaintza bakarra, eta Lapurdin Kanbo, Baiona, Angelu eta Donibane Lohizunen ezarri dituzte. Frantziak zuzenean kudeatu nahi izan du txertatze kanpaina. Horregatik ez dituzte erietxeak edo osasun etxeak erabili. 

Eric Morvan Baionako suprefeta Donibane Lohizuneko House klubean zegoen goizeko zortziak jo baino lehenago. Txertoa hartzeko kanpaina bederatzietan abiatzekoa zen, baina, Estatuaren ardura jokoan egonik, dena prest zegoela erakutsi nahi zuen. 

Zentro bakoitzean 500 txerto prestatu dituzte. Gehiago behar izanik arazorik ez legokeela diote osasun zerbitzuek. Kanpainaren emaitza ezin dutela neurtu aitortzen du suprefetak. «Izurritea jin aitzin hartu behar da txertoa; zabaldu delarik hartzea alferrik da, ez du eraginik». 

Zentro bakoitzean bi sendagile daude, lau erizain, lau laguntzaile, hiru idazkari eta arduradun bat. Hamalau pertsona orotara. Aldi berean, Donibane Lohizuneko zentroan zortzi pertsonari eman zieten txertoa atzo goizean, eta lauri arratsaldean. Baionako emaitza ez zen anitzez emankorragoa izan, egun osoan hamalau lagunek hartu baitzuten txertoa. 
Izurritearen mamua 

Ipar Euskal Herrian jende gutxi bizi dela nabarmendu zuen suprefetak. Parisko garraio moldeak eta bertakoak erkatu zituen: «Parisko metroan ibiltzen denak badaki, hainbertze jenderen artean bakar batek gripea badu, kutsatzeko arrisku handia duela». Gripe izurritearen mehatxuari buru egiteko tresnak daudelarik, ez baliatzea ulergaitza dela azaldu zuen Bertrand Abiven Pirinio Atlantikoetako Departamenduko Osasun Zerbitzuen zuzendariordeak. Dena prest, baina jendea falta. Susmoek ez dutela oinarririk azaldu zuen. Orain artean baliatzen hasi diren herrialdeetan ondorio txarrik ez duela ukan nabarmendu zuen. Marrazokiaz egindako gehigarriari dagokionez, txerto gehienetan gehigarria dagoela gaineratu zuen. 

Bururatu da lehen eguna eta urruti, biziki urruti daude helburuetatik. Ondoko asteotan astearte eta asteazkenetan berretsiko dute eskaintza. Departamenduan 6.000 gutun bidali dituzte lehentasuna duten pertsonei dei egiteko. Hamar eguneko epea daukate gutuna jasotzen dutenetik, txerto hartzeko. 

